
Volanuns

Nos nitedik ejenon in vol dü vig at.

Bukemaboed

Fin konota «Diabüls» fa hiel Robert Sheckley

Arthur ilifädom delis fovik ömik pö sukam nejafovik zi el 'New 

York'. Binädis ömik magivafomüla ebinos tuvön fasiliko, as sam tuigili 

ela 'Viscum' tö floramagad ä sulfini. Fikulikumo ebinos tuvön taili 

sepülik e flitämi nedetik flitamuga. Ebo lerät fikulik pro Arthur ebinon 

brad pidecöpöl de deadikan. Mögädo edagetom oni tö magad jäfüdik 

dunetöl studans sanavik. Selan ägaranon, das deadikan, kel elabon 

nami at, pideidon. Arthur ebadinilüdon, das selan ästeifon kotenükön 

omi, lecedölo vili remana te as vim, ab no ekanom dunön seimi.

Bevü binäds votik eremom fladi glätik gretik magifiko nejeriko. Too

zifans ela 'New York' labons buamis anik, Arthur ekludom. Nos dabinos

— naedilo nos, — kelosi no kanoy remön.

Pos dels kil stöfs valik zesüdik piremons, ed ün zeneit dela kilid 

eleodükom onis su glun lödadoma okik. Da vitür mun älitastralon pö 

stadäd telid; tefü munastadäd magivafomül no ninädon lasigis fümik. 

Valikos jinon verätik. Arthur etiridom lullieni, efilidom kandelis, 

efilükom boväli ed eprimom reidön vödis hestama. Äspelob, das  

dunölo kuratäliko lasigis sivöl, okanom magivükön eli Neelsebub. Vip 

balik omik ubinon, das Neelsebub olüvon omi ai laidio. Disin äjinon 

nendöfik.

Du estötom magivafomüli, fogül blövik äpakon ini cem, e suno 

Arthur eloegom bosi, kel ädaglofon tö zenod lulliena.

— Neelsebub! — elintelekom. Ab ut no binon Neelsebub. Ven 

Arthur efinükom reidön magivafomüli, jafäb nilü lullien eglofon töbo 

mö mets lul löpio. Emuton blotikön mu nilü glun ad papladön dis nufed

cema ela Arthur. Ut binon jafäb lejekik, ko flitäms, kap smalik e hog in 

blöt. Arthur Gammet esüvokom diabüli votik.

— Kis atos sinifon? — estunon diabül ed edejedon de hog skuti 

vata koldik. Vat ekobojoikon ko völs nelogamovik lulliena ed ederolon 

donio sui glun. Bo refläg kösömik diabüla edavedom: in cem ela Arthur

ga binon flodül kovenik.

— Vilob ad oledunol vili balik obik, - Arthus espikom nedumiko. 

Diabül älabon köli blövik ed äbinon mägik neluveratiko; labon limis 

nendaglofik pla flitäms. Büä gesagön, eflapon me lims at telna blöti 

bomik okik.

— No sevob kin binol e lio ekanol dafanön obi, — diabül espikon, 

— ab atos ebinos käfik. Klülikö käfik.

— No lupükogsös, — Arthur egespikom närvodiko, tikölo kitimo 

Neelsebub ovilon süvokön omi dönu. — Nedob steabis degmil goldina. 

Ut binon sevädik pö nems el levobedot, el stanerin ed el na-le-ag.

— Föro mögos, das popladob ini flad, — Arthur etikom.

— Ba, — diabül koldülüköl estöton, — cedol neverätiko, das binob 

…

— Givob ole düpis teldegfol …

— No binob liegik, — diabül koldülüköl enunon. — Binob te tedan 

smalik. Ab, ba if ogivolöv obe tüpi mö…

— U flad, — Arthur efinükom. Elüjonilom fladi gretik, kel äpladon tö

gul, ed esuemom, das no ukanon kipädön diabüli mö mets lul.

— Ven osüvokob oli otimo, flad ubinon gretik saidiko, — Arthur 

espikom. — No ebüocedob, das öbinol so lunik.

— Labobs konädis tefü nepubams rätöfik, — diabül eloletikom. — 

Ekö, atos binon das jenos! Höl… Too, niludob das nek okredon obe.

— Oramenolöd eli levobedot, — Arthur ebüdom. — Nepubolöd!

Diabül koldülüköl enepubon.

Arthur Gammet esuemom, das zogön plu del bal binon riskädik. 

Bo, igo atos binon tu mödik, ibo no noloy, ven Neelsebub osludon, das 

tim efinikon. I no dasevoy, kisi most redik skoilik udunon ifü 

posäspeton kilidnaedo. Mu nilü delafin, Arthur esienom, das 

äkobodränom kudiko rüdi zänahitükama. Liomödotik oyufon ad 

tadunön hestamis?! Ab binos plitik ad gleipön seimi konfidovik.

Arthur etikom, das binos jemik ad böladön diabüli koldülüköl ed 

mivegön fägis onik. Ebo, das atan no binon diabül legik — no legikum 

ka Arthur it. Kluö, neai pladom diabüli blövik ini flad. Ga atos no 

oyufon ifü desir ela Neelsebub no öjenöfikon.

Lätiko Arthur dönu estötom vödis magivafomüla.

— Ojafolöv lullieni veitikum, — diabül koldülüköl ebegon, blotikölo 

pö jästäd nekoveniälik nilü topäd magivik. — Spad defon pro ob ad …

— Nepubolöd, — Arthur evokädom ed eradom fifiliko lullieni. 

Etiridom oni dönu, gebädölo lödaspadädi cema lölik. Etränom fladi 

kvisinöpio (fladi ot, bi no etuvom uti mö mets lul), epapladom ini 

ramar ed edönuom magivafomüli dese prim. Dönu fog blövik densitik 

svönöl esüikon.

— No tiskanikolös, — espikon diabül koldülüköl pö lullien. — No 

labob eli na-el-ag büfo. Zög ejenon. Kleilükob valikosi ole anu. — 

Eflapon me flitäms ad seaikön fogi. Flad mö mets kil ästadon len on. In

flad at Neelsebub äpapladon, kel äbinon grünik demü lezun. Äleroron 

bosi, ab tegot pitegon ed nek ton nüdranon plödio.

— Epenetob magivafomüli tö bukem, — diabül eplänon. — 

Estunikob vemo, ven evobedon. Äbinob tidan süenik ai. No kredob 

dins valik magivik at. Ab mutos lüsumön jenöfotis. Alo, edafanob 

diabüli et. — Elüjonilon lü flad me nam bomik. — Ab nö vilon leigetön. 

Klu epladob oni ini flad.

Diabül koldülüköl eseifon lefrediko, eküpölo smilili ela Arthur. 

Leigon zög deidacödota.

— Valemo no nedob fladi at, — diabül koldülüköl äfövon, — labob 

jimatani e cilis kil. Nolol vio atos jenon. Nu suämanivod büsida surik ed

valikos somik binon; no okanob ramenön steabis degmil ela levobedot,

ifi ulaboböv militi. Ab sosus osuadoböv diabüli et…

— No jäfikolös tefü levobedot, — Arthur eropom oni. — Labülolös 

diabüli at te. Kipolös oni gudiko. Klüliko nilü flad.

— Odunob atosi, — ganetan surik ko flitäms blövik epromon. Kol el

levobedot…

— Glömolos atosi, — Arthur espikom fleniko. — Voiküno, ganetans 

surik mutons balätikons. Bejäfol lefilis e tifis?

— Bejäfob mödikumo mijenotis, — ganetan surik egespikon. — Ab 

tikob das…

Neelsebub ärabiätikon ed äblasfämon ini flad, du ganetans surik 

tel äbepükons lonöfis feboda okik.

Sevols-li, das …

Belgän

1) Belgän − län balid vola, kel ilonöfükon dientifädis digitik pro 

sifans okik. Sludam at pisludon ün yel 2003.

2)  Sifans daülüpik valik Belgäna sötons kömön davälio ad 

vögodön.

3) Gased balid pibüköl vola pidabükon ün yel 1605 tö zif el 

'Antwerpen' – zän töranik famik Belgäna. 

4) Belgän labon dilodi gretikün zifanas - 97%.

5) Lesüts Belgänik palitastralons so gudik, das logädons igo de 

lesil neito.

6) Biröps plu 125 dabinons tö Belgän, kel fabrikons bidis bila plu 

jölmil. Belgänan alik zänedo drinon liätis 95 bila a yel. If diläd bilik 

lemaketa alik Belgänik dabinons bidis distik bila läs 20, reman dalon 

plonön tefü ted tö magad at.

7) Saxofon pidatuvon fa Belgänan hiel 'Antoine-Joseph Sax'.

7) Belgän binon davedöp jikanitana jiel 'Lara Fabian' (famülanem 

legik binon 'Crokaert').

Konotül

Dabinon sagäd, das dramatan elik 'Paris' hiel 'Paul Tesnière', 

estebädölo tö lotidöp, ebonedom telati butas ön jukels tel ed ebüedom

ones blinön bonedi lü om lotidöpio — pro balid tü düp 9id, pro telid tü 

düp 10id gödo. Ven ebitikon jukel balid, hiel 'Tesnière' ezepom buti 

nedetik, ab ebüedom kesumön detiki ad koräkön defi ömik ed 

geblinön kuratäliko ün düp 6id soaro. Ebo, no edegevom moni atane. 

Posä jukel telid ikömon. Pö atan ezepom buti detik, ab ebüedom 

koräkön nedetiki e blinön ün düp 6id soaro. «Oleigetob poso , — 

espikom, — ven ublinon buti votik». Baiädiko, edagetom glatiko päri 

lölik butas, ko kelik espidom ad mofugön de lotidöp fümiko bü düp 6id 

soaro.

Lerät

Agödo vabistiran eküpon tö parköp das motoravab okik älabon rifi 

bal kel pineniflaton (pisäniflaton) ön koded nesevädik. Toä atos, 

eseadon ini tood ed edutävon vegi mö kilmets 50 lü vob okik e soaro 

dönu egevegon domio me veg ot mö kilmets 50, ni nätükölo toodi ni 

plaükölo rifi at. Lio atos mögos?

Tuvedot: in nüm sököl.

Tuvedot leräta se nüm büik:

Spion ecedon das sevädovavöd binon nüm pepronöl fa galedan e 

pemüedöl me kil. As sam, pro nüm «kildegmäl» (36) sevädovavöd 

binon-la «36/3 = 12» (degtel). Ab sevädovavöd verätik binon num 

tonatas vöda nüma pepronöl fa galedan. Sevabo, pro nüm 

«kildegmäl» (36) sevädovavöd verätik binon 9 (zül).

Säkis, küpetis e lofotis aliks ä materis e volanuns 
nitediks kanols lüsedön lü penedabog «komunan@yandex.ru».

8


	Belgän

